
 Cyd-bwyllgor ERW
Dydd Iau 21 Medi 2017

Y Llwyfan, Heol y Coleg, Caerfyrddin 
2.30 - 4.30 pm

YN BRESENNOL: Y Cynghorydd Ellen ap Gwynn [Cadeirydd] 
Cyngor Sir Ceredigion 

Y Cynghorydd Emlyn Dole Cyngor Sir Caerfyrddin
Y Cynghorydd David Simpson Cyngor Sir Penfro
Y Cynghorydd Jennifer Raynor Dinas a Sir Abertawe
Y Cynghorydd Peter Rees Cyngor Bwrdeistref Sirol Castell-nedd Port Talbot
Mr Mark James Prif Weithredwr Arweiniol ERW
Mr Eifion Evans Cyngor Sir Ceredigion
Mr Ian Westley Cyngor Sir Penfro
Mr Steven Phillips Cyngor Bwrdeistref Sirol Castell-nedd Port Talbot
Ms Betsan O’Connor Rheolwr Gyfarwyddwr ERW
Mr Jonathan Haswell

Ms Elin Prysor

Cyngor Sir Penfro 
(Swyddog A151 ERW)
Cyngor Sir Ceredigion 
(Swyddog Monitro ERW)

Mr Ian Budd
Mr Barry Rees

Cyngor Sir Powys
Cyngor Sir Ceredigion

Mr Nick Williams Dinas a Sir Abertawe
Ms Jo Hendy Cyngor Sir Penfro

(Pennaeth Archwilio Mewnol ERW)
Mr Ian Eynon Cyngor Sir Penfro

(Dirprwy Swyddog A151 ERW)
Mr Chris Llewellyn Cymdeithas Llywodraeth Leol Cymru

Mr R. Harries Swyddfa Archwilio Cymru

Ms Lucy Herman Swyddfa Archwilio Cymru

Mr Martin S. Davies Cyngor Sir Caerfyrddin 
(Gwasanaethau Democrataidd)

1. YMDDIHEURIADAU AM ABSENOLDEB



Cafwyd ymddiheuriadau am absenoldeb gan y Cynghorydd Rob Stewart (Dinas a 
Sir Abertawe), y Cynghorydd Rosemarie Harris (Cyngor Sir Powys), Mr Jeremy 
Patterson (Cyngor Sir Powys), Mr Aled Evans (Cyngor Bwrdeistref Sirol Castell-
nedd Port Talbot) a Ms Chris Sivers (Dinas a Sir Abertawe).

2. DATGANIADAU O FUDDIANNAU PERSONOL
Ni chafwyd yr un datganiad o fuddiant personol. 

3. COFNODION – 17 GORFFENNAF 2017

CYTUNWYD i lofnodi cofnodion y cyfarfod a gynhaliwyd ar 17 Gorffennaf 
2017 yn gofnod cywir.

4. DATGANIAD O GYFRIFON ERW AR GYFER 2016-17
Croesawyd Mr Richard Harries a Ms Lucy Herman (Swyddfa Archwilio Cymru) i 
gyfarfod y Cyd-bwyllgor gan y Cadeirydd. Roeddent wedi cael eu gwahodd i 
gyflwyno Adroddiad Swyddfa Archwilio Cymru ar ei Harchwiliad o'r Datganiadau 
Ariannol a'i Barn Archwilio [ISA 260], i'w ystyried gan ERW ochr yn ochr â'i adolygiad 
o'r Datganiad o Gyfrifon ar gyfer 2016-17. 

Dywedodd y Dirprwy Swyddog A151 fod y Datganiad o Gyfrifon wedi cael ei baratoi 
yn unol â'r Cod Ymarfer ar gyfer Cadw Cyfrifon Awdurdodau Lleol, a'i fod yn 
adlewyrchu, i raddau helaeth, yr adroddiad alldro a gyflwynwyd i'r Cyd-bwyllgor ym 
mis Chwefror 2017. Er bod ansicrwydd o hyd ynghylch cyllid Awdurdodau Lleol yn 
y dyfodol, nid oedd unrhyw bryderon sylweddol o ran rheolaethau mewnol. 

Cyflwynodd Mr Richard Harries Adroddiad Swyddfa Archwilio Cymru ar ei 
Harchwiliad o'r Datganiadau Ariannol a'i Barn Archwilio [ISA 260], a dywedodd mai 
bwriad Archwilydd Cyffredinol Cymru oedd cyhoeddi adroddiad archwilio diamod ar 
y datganiadau ariannol pan fyddai ERW wedi darparu Llythyr o Sylwadau i Swyddfa 
Archwilio Cymru, yn seiliedig ar yr hyn a amlinellir yn Atodiad 1 i'r adroddiad.  
Dywedodd hefyd fod Atodiad 4 i'r adroddiad yn amlinellu pum argymhelliad i'w 
hystyried gan ERW. O ran yr argymhelliad a ddeilliai o'r broses cau cyfrifon, yn 
benodol, roedd Swyddfa Archwilio Cymru wedi nodi bod y ffaith bod grantiau 
Llywodraeth Cymru yn dod i law yn hwyr yn effeithio ar amserlenni ERW, yn ogystal 
â'i allu i wario a dyrannu cyllid. Roedd hyn, yn ei dro, yn cael effaith ar allu'r rhanbarth 
i ymateb i ymholiadau gan Swyddfa Archwilio Cymru am gyfrifon.   

CYTUNWYD 

4.1 i gymeradwyo Datganiad o Gyfrifon ERW ar gyfer 2016-17 i'w lofnodi 
gan Swyddog A151 ERW a Chadeirydd y Cyd-bwyllgor;

4.2     i gael Adroddiad Swyddfa Archwilio Cymru ar ei Harchwiliad o'r 
Datganiadau Ariannol a'i Barn Archwilio [ISA 260].

5. DATGANIAD LLYWODRAETHU BLYNYDDOL CONSORTIWM ERW AR 
GYFER 2016-17



Cyflwynodd y Pennaeth Archwilio Mewnol Ddatganiad Llywodraethu Blynyddol 
2016-17 ar gyfer Consortiwm ERW. Dywedodd nad oedd yr un Mater Llywodraethu 
o Bwys wedi cael ei nodi, er bod y datganiad wedi nodi pum blaenoriaeth ar gyfer 
gwella.

CYTUNWYD bod Datganiad Llywodraethu Blynyddol 2016-17 ar gyfer 
Consortiwm ERW yn cael ei gymeradwyo.

 
6.       Y COD LLYWODRAETHU CORFFORAETHOL RHANBARTHOL

Cyflwynodd y Rheolwr Gyfarwyddwr adroddiad ar y Cod Llywodraethu Corfforaethol 
Rhanbarthol. Mynegwyd pryderon ynghylch rhai o'r geiriau e.e. y term ‘trade-off’, lle 
byddai'r gair 'balance', o bosibl, yn fwy priodol, a hefyd y modd y byddai gofynion 
Deddf Llesiant Cenedlaethau'r Dyfodol (Cymru) 2015 yn cael eu bodloni. Codwyd y 
mater o gysondeb o ran Rheoli Perfformiad ledled y chwe Awdurdod Lleol hefyd. 
Awgrymwyd bod angen trafodaethau pellach rhwng y Rheolwr Gyfarwyddwr a'r 
chwe Chyfarwyddwr Addysg ynghylch yr adroddiad cyn i'r Cyd-bwyllgor ei ystyried 
ymhellach.   

CYTUNWYD i ohirio ystyriaeth o'r adroddiad tan y cyfarfod nesaf ac ar ôl i'r 
chwe Chyfarwyddwr Addysg ei drafod a'i ddadansoddi ymhellach.

7. ADOLYGIAD O DREFNIADAU ARIANNOL ERW/
GALLU YMGYNGHORWYR HER 
Yn dilyn ceisiadau mewn cyfarfodydd blaenorol, cyflwynodd y Prif Weithredwr 
Arweiniol adroddiadau ar adolygiad arfaethedig o drefniadau ariannol ERW a gallu 
Ymgynghorwyr Her i alluogi'r rhanbarth i ddatblygu ymhellach ac i adeiladu ar ei 
gryfderau. Dosbarthodd hefyd argymhellion drafft i'r Cyd-bwyllgor eu hystyried, a 
oedd yn cynnwys sefydlu Tîm y Rhaglen i fynd ar drywydd y materion y soniwyd 
amdanynt uchod, a hynny ar y sail ei bod yn gyfle da i adolygu'r modd yr oedd ERW 
yn cael ei ariannu a'r modd yr oedd yn gweithredu. Byddai Tîm y Rhaglen yn 
cyflwyno ei ganfyddiadau i'r Cyd-bwyllgor gyda'r bwriad wedyn o ymgynghori â'r 
Awdurdodau Lleol cyfansoddol yn eu cylch. Byddai unrhyw benderfyniad terfynol yn 
fater i'r Cyd-bwyllgor.
Ailbwysleisiodd aelodau farn a fynegwyd yn flaenorol ynghylch yr angen i gynnal 
adolygiad, a chyfeiriwyd at y ffaith bod rhai ysgolion wedi ceisio cymorth o'r tu allan 
i ranbarth ERW. Dywedodd Barry Rees fod y Cyfarwyddwyr Addysg yn awyddus i 
fod yn rhan o'r adolygiad a fyddai, gobeithio, yn arwain at fodel a oedd yn addas i 
bob un o'r Awdurdodau Lleol.  Ychwanegodd na ddylid ystyried bod ERW wedi'i 
eithrio o doriadau cyni. Dywedodd Steven Phillips y byddai angen i gynigion gael eu 
llunio erbyn mis Tachwedd, fan bellaf, er mwyn iddynt gyd-fynd â phrosesau 
cyllidebol yr Awdurdodau Lleol. Mewn ymateb i sylwadau Barry Rees, dywedodd y 
Prif Weithredwr Arweiniol wrth y Cyd-bwyllgor y byddai angen ystyried arbedion 
effeithlonrwydd yn rhan o'r adolygiad. Ychwanegodd fod Llywodraeth Cymru yn 
dymuno creu model newydd ar y cyd ag ERW, a bod hyn, felly, yn gyfle i helpu i 
lywio'r model hwnnw. Roedd yn rhagweld y byddai'r Cyfarwyddwyr Addysg yn 
arwain ar hyn, ac yn cyflwyno model yr oedd pob un ohonynt yn ei gefnogi. Roedd 
yn bosibl hefyd y byddai cyllid gan Lywodraeth Cymru ar gael i gynnal yr adolygiad. 
Dywedodd Chris Llewelyn fod yr hyn a oedd yn cael ei gynnig yn cyd-fynd â'r hyn a 
oedd yn digwydd yn genedlaethol. 



 
CYTUNWYD:
 

7.1 I ofyn i'r Prif Weithredwr Arweiniol, y Swyddog Adran 151 a'r Rheolwr 
Gyfarwyddwr sefydlu Tîm y Rhaglen, tîm ac iddo strwythurau 
llywodraethu priodol ac a fyddai'n gallu cael gafael ar wybodaeth 
ariannol ac adnoddau dynol briodol er mwyn:
 
 egluro rolau ac atebolrwydd priodol yr ALlau a'r rhanbarth mewn 

perthynas â'r holl swyddogaethau a gwasanaethau Gwella 
Ysgolion,  cytuno arnynt a'u dogfennu;

 rheoli'r prosiect o egluro, cwmpasu a llunio'r trefniadau 
atebolrwydd ar gyfer cyflogi a defnyddio staff gwella ysgolion, 
gan gynnwys Ymgynghorwyr Her, er mwyn galluogi'r consortiwm 
i ddarparu gwasanaeth gwella ysgolion effeithiol, ac i 
gydymffurfio'n llawn â gofynion Llywodraeth Cymru;

 adolygu'r trefniadau ariannol er mwyn galluogi'r consortiwm i 
gyflwyno gwasanaeth gwella ysgolion effeithiol, ac i 
gydymffurfio'n llawn â gofynion Llywodraeth Cymru;

 datblygu a chostio model cyflawni sefydliadol er mwyn cyflawni 
blaenoriaethau dynodedig, a hynny gyda chymorth cynllun 
gweithredu cynhwysfawr, sydd wedi'i gostio, ynghyd ag 
amserlenni;

 nodi tîm canolog ERW sydd â gallu strategol a gweithredol 
digonol;

 creu cynlluniau clir i sicrhau a chynnal dulliau cyfathrebu 
effeithiol â'r chwe Chyfarwyddwr Addysg a Phenaethiaid gydol y 
broses, ynghyd â sicrhau bod y Cynllun Gweithredu yn cael ei roi 
ar waith mewn modd cyson;  

 dwyn ynghyd y gwaith o ddatblygu'r rhanbarth gyda'r holl 
grantiau erbyn mis Ebrill 2018, a chyda'r adnoddau eraill, gan 
gynnwys staff, o fis Medi 2018 ymlaen;

 adolygu trefniadau Hwb.
 

7.2 Y dylai Tîm y Rhaglen gynnwys
 

 Y Prif Weithredwr Arweiniol (Cadeirydd ac 
Arweinydd y Rhaglen);

 Swyddog Adran 151;
 Swyddog Monitro;
 Y Rheolwr Gyfarwyddwr;
 Cynrychiolwyr Cyfarwyddwr y chwe Awdurdod 

Lleol;
 Cynrychiolydd o'r adran Adnoddau Dynol.

 
7.3 Y dylid gofyn i Dîm y Rhaglen adrodd yn ôl i'r Cyd-bwyllgor gyda set o 

gynigion y gellid wedyn eu hystyried a chytuno arnynt er mwyn 



ymgynghori â Chynghorau cyfansoddol, cyn i unrhyw benderfyniad 
terfynol gael ei wneud gan y Cyd-bwyllgor.

8 CANLYNIADAU TGAU
Rhoddodd y Cyd-bwyllgor ystyriaeth i adroddiad a oedd yn rhoi diweddariad ar 
newidiadau i fesurau perfformiad, ynghyd â gwybodaeth am berfformiad disgyblion 
yn ERW a ledled Cymru. Roedd yr adroddiad hwnnw hefyd yn manylu ar y brif 
wybodaeth am newidiadau i gymwysterau a mesurau perfformiad. Er ei fod yn well 
na pherfformiad mewn rhanbarthau eraill, roedd perfformiad yn ERW wedi dirywio 
o ran yr holl ddangosyddion allweddol, ac o ran Lefel 2 gynhwysol, roedd wedi 
gostwng wyth pwynt canran, ac yn is na'r perfformiad yn 2014. Dywedodd Barry 
Rees fod y canlyniadau yn dal i gael eu dadansoddi, ac y byddai adroddiad arall yn 
cael ei gyflwyno maes o law. Mewn ymateb i bryderon a fynegwyd gan y Cyng. Peter 
Rees, cydnabu fod angen trafodaethau â Llywodraeth Cymru ynghylch y mater o 
gofrestru disgyblion yn gynnar. Dywedodd Chris Llewelyn y byddai Cymdeithas 
Llywodraeth Leol Cymru a chynrychiolwyr o'r 22 o Awdurdodau Lleol yng Nghymru 
yn cwrdd â Kirsty Williams AC, Ysgrifennydd y Cabinet dros Addysg, ym mis 
Tachwedd i drafod materion o'r fath. Pwysleisiodd Mark James y byddai canlyniadau 
eleni yn llinell sylfaen ar gyfer y flwyddyn nesaf.

CYTUNWYD i gael yr adroddiad.

9. UNRHYW FATER ARALL
Dywedodd y Prif Weithredwr Arweiniol ei fod ef a Chris Llewellyn yn ddiweddar wedi 
bod i gyfarfod cadarnhaol â swyddogion Llywodraeth Cymru ynghylch ariannu Band 
B Rhaglen Ysgolion yr 21ain Ganrif, a'i bod yn debygol y byddai Awdurdodau Lleol 
yn gallu cynllunio ar sail eu cyflwyniadau.  

________________________ __________________
CADEIRYDD DYDDIAD


